
Annotatsiya. Mazkur maqolada yashil iqtisodiyot tushunchasining mohiyati ochib berilib, uning rivojlanishiga ta’sir etuvchi 
asosiy omillar tizimli ravishda tahlil qilinadi. Shuningdek, yashil iqtisodiyotga o‘tish jarayonida ushbu omillarni boshqarish 
masalalari menejment nuqtayi nazaridan yoritiladi. Tadqiqot davomida institutsional, iqtisodiy, innovatsion va tashkiliy 
omillarning yashil iqtisodiyot rivojlanishidagi o‘rni aniqlanib, ularni samarali boshqarish bo‘yicha ilmiy-amaliy xulosalar 
shakllantirilgan.

Kalit soʻzlar: yashil iqtisodiyot, barqaror rivojlanish, innovatsiyalar, menejment, boshqaruv omillari, ekologik siyosat.
Abstract. This article elucidates the essence of the concept of a green economy and systematically analyzes the main 
factors affecting its development. Furthermore, the management of these factors during the transition to a green economy 
is examined from a management perspective. The study identifies the role of institutional, economic, innovative, and 
organizational factors in the development of a green economy and forms scientific and practical conclusions on how to 
manage them effectively.

Key words: green economy, sustainable development, innovation, management, management factors, environmental 
policy.
Аннотация. В данной статье раскрывается сущность понятия зеленой экономики, систематически анализируются 
основные факторы, влияющие на ее развитие. Также с точки зрения менеджмента освещаются вопросы 
управления этими факторами в процессе перехода к зеленой экономике. В ходе исследования определяется роль 
институциональных, экономических, инновационных и организационных факторов в развитии зеленой экономики, 
а также формулируются научно-практические выводы по их эффективному управлению.

Ключевые слова: зеленая экономика, устойчивое развитие, инновации, менеджмент, управленческие факторы, 
экологическая политика.

K I R I S H
So‘nggi yillarda global miqyosda ekologik muammolarning keskinlashuvi, tabiiy resurslarning cheklanganligi 

hamda iqlim o‘zgarishi jarayonlarining kuchayishi iqtisodiy rivojlanishning yangi modelini shakllantirish zaruratini 
yuzaga keltirmoqda. Ushbu sharoitda yashil iqtisodiyot konsepsiyasi barqaror rivojlanishni ta’minlashning 
muhim yo‘nalishlaridan biri sifatida maydonga chiqmoqda. Yashil iqtisodiyot nafaqat ekologik barqarorlikni, 
balki iqtisodiy samaradorlik va ijtimoiy farovonlikni uyg‘un holda ta’minlashni ko‘zda tutadi. Ushbu jarayonlar 
O‘zbekiston Respublikasida ham iqtisodiy rivojlanishning yangi modelini shakllantirish zaruratini yuzaga 
keltirdi. Bu yo‘nalishda Oʻzbekiston Respublikasi Prezidentining 02.12.2022 yildagi “2030-yilgacha Oʻzbekiston 
Respublikasining “yashil” iqtisodiyotga oʻtishiga qaratilgan islohotlar samaradorligini oshirish boʻyicha chora-
tadbirlar toʻgʻrisida”gi PQ-436-son1 qarori qabul qilingan bo‘lib, unda qayta tiklanadigan energiya manbalari 
ulushini oshirish, issiqxona gazlari chiqindilarini kamaytirish va resurslarni tejash choralari belgilangan.

Xususan, O‘zbekiston Respublikasi Prezidenti tomonidan qabul qilingan farmon va qarorlarda yashil 
iqtisodiyotga o‘tish, energiya samaradorligini oshirish, qayta tiklanuvchi energiya manbalarini rivojlantirish 
hamda ekologik barqarorlikni ta’minlash masalalariga alohida e’tibor qaratilgan. Jumladan, O‘zbekiston 

1	  https://lex.uz/uz/docs/-6303230

Respublikasi Prezidentining 2019-yil 4-oktabrdagi “2019 — 2030-yillar davrida Oʻzbekiston Respublikasining 
“yashil” iqtisodiyotga oʻtish strategiyasini tasdiqlash toʻgʻrisida”gi  PQ–4477-son2 qarorida 2019–2030-yillarda 
mamlakatni “yashil” iqtisodiyot tamoyillari asosida rivojlantirish strategik vazifa sifatida belgilangan.

Mazkur qarorda sanoat va ishlab chiqarish korxonalarida resurs tejovchi texnologiyalarni joriy etish, 
innovatsion faoliyatni rag‘batlantirish hamda ekologik menejment tizimlarini rivojlantirish orqali iqtisodiyotning 
raqobatbardoshligini oshirish zarurligi qayd etilgan. Shu bilan birga, Prezidentning 2022–2026-yillarga 
mo‘ljallangan Taraqqiyot strategiyasida ham yashil iqtisodiyotga o‘tish, “yashil” investitsiyalarni jalb qilish va 
innovatsion boshqaruv mexanizmlarini takomillashtirish ustuvor yo‘nalish sifatida belgilangan.

Prezident farmon va qarorlarida belgilangan vazifalar yashil iqtisodiyot rivojlanishining asosiy omillarini — 
institutsional muhit, moliyaviy mexanizmlar, innovatsion salohiyat va boshqaruv tizimlarini kompleks ravishda 
takomillashtirishni taqozo etadi. Ayniqsa, korxonalar darajasida yashil innovatsiyalarni boshqarish, ekologik 
mas’uliyatni oshirish va strategik menejmentni rivojlantirish masalalari dolzarb ahamiyat kasb etmoqda.

Shu bois, yashil iqtisodiyot rivojlanishining asosiy omillarini aniqlash va ularni samarali boshqarish 
mexanizmlarini ilmiy jihatdan asoslash Prezident farmon va qarorlarida belgilangan maqsad va vazifalarning 
amaliy ijrosini ta’minlashda muhim ahamiyatga ega.

Prezident tomonidan qabul qilingan navbatdagi muhim hujjat — “Yashil iqtisodiy taraqqiyot va chiqindilar 
bilan ishlash sohasini qo‘llab-quvvatlash bo‘yicha yangi chora-tadbirlar” to‘g‘risidagi qaror bo‘lib, unda elektr 
transport infratuzilmasi va chiqindilarni qayta ishlash sohasida zamonaviy texnologiyalarni joriy etish uchun 
bojxona bojlaridan ozod qilingan import tovarlari rejasi belgilangan.

Bundan tashqari, Prezident farmoni bilan tasdiqlangan milliy shaffoflik tizimi, ya’ni MRV (Monitoring–
Reporting–Verification) mexanizmlari ham ta’sis etildi. Ushbu tizim yashil iqtisodiyotga o‘tishda uglerod gazlari 
chiqindilarini hisobga olish, nazorat qilish va strategiyani ijro etishni muvofiqlashtirishni o‘z ichiga oladi. Mazkur 
qabul qilingan farmon va qarorlar yashil iqtisodiyotni rivojlantirish uchun institutsional va boshqaruv bazasini 
shakllantiruvchi muhim huquqiy asoslarni yaratadi. Yashil iqtisodiyotning muvaffaqiyatli rivojlanishi bevosita uni 
shakllantiruvchi omillarni aniqlash va ularni samarali boshqarish mexanizmlarini ishlab chiqish bilan bog‘liq. 
Shu sababli, ushbu maqolada yashil iqtisodiyot rivojlanishining asosiy omillari va ularni boshqarish masalalarini 
ilmiy jihatdan tadqiq etish dolzarb ahamiyat kasb etadi.

M A V Z U G A  O I D  A D A B I Y O T L A R  S H A R H I
Yashil iqtisodiyot tushunchasi va uning rivojlanish omillari so‘nggi yillarda xorijiy va mahalliy iqtisodiy 

tadqiqotlarda keng yoritilmoqda. Mazkur konsepsiya barqaror rivojlanish g‘oyalariga asoslangan holda iqtisodiy 
o‘sish, ekologik muvozanat va ijtimoiy farovonlikni uyg‘unlashtirishga qaratilgan model sifatida talqin qilinadi.

Xalqaro ilmiy adabiyotlarda yashil iqtisodiyot dastlab BMT Atrof-muhit dasturi (UNEP) tomonidan ilgari 
surilgan bo‘lib, unda yashil iqtisodiyot resurslardan samarali foydalanish, uglerod chiqindilarini kamaytirish 
va ekologik xavfsizlikni ta’minlashga yo‘naltirilgan iqtisodiy tizim sifatida izohlanadi. UNEP tadqiqotlarida 
institutsional siyosat, moliyaviy mexanizmlar va innovatsiyalar yashil iqtisodiyot rivojlanishining asosiy omillari 
sifatida ko‘rsatib o‘tiladi3.

Porter va van der Linde (1995) tadqiqotlarida ekologik talablar va innovatsiyalar o‘rtasidagi bog‘liqlik asoslab 
berilgan bo‘lib, qat’iy ekologik siyosat korxonalarni innovatsion faoliyatga undashi mumkinligi ta’kidlanadi. 
Mazkur yondashuv yashil iqtisodiyot rivojlanishida innovatsion-texnologik omillarning muhimligini ilmiy jihatdan 
tasdiqlaydi.

Jahon banki va OECD tadqiqotlarida yashil iqtisodiyot rivojlanishining iqtisodiy va institutsional omillari 
alohida o‘rganilgan. Xususan, Jahon banki hisobotlarida yashil o‘sish investitsiyalar, moliyalashtirish 
mexanizmlari va davlat tomonidan yaratiladigan qulay iqtisodiy muhit bilan chambarchas bog‘liqligi ta’kidlanadi4. 
OECD tadqiqotlarida esa yashil iqtisodiyotga o‘tishda davlat siyosati, strategik rejalashtirish va boshqaruv 
institutlarining samaradorligi hal qiluvchi omil sifatida ko‘rsatiladi5.

Innovatsion-texnologik omillar yashil iqtisodiyot rivojlanishining asosiy harakatlantiruvchi kuchi sifatida 
Porter va van der Linde tomonidan ilgari surilgan “ekologik raqobatbardoshlik” nazariyasida ilmiy jihatdan 
asoslab berilgan. Mazkur nazariyaga ko‘ra, ekologik talablarning kuchayishi korxonalarni innovatsiyalarga 
undaydi va natijada ularning raqobatbardoshligi oshadi. Ushbu yondashuv yashil iqtisodiyotda innovatsion 
menejmentning ustuvorligini tasdiqlaydi6.

2	 https://lex.uz/docs/-4539502
3	 UNEP. Towards a Green Economy: Pathways to Sustainable Development and Poverty Eradication. Nairobi, 2011. 
4	 World Bank. Inclusive Green Growth: The Pathway to Sustainable Development. Washington, DC, 2012.
5	 OECD. Towards Green Growth. Paris, 2011.
6	 Porter M.E., van der Linde C. Toward a New Conception of the Environment–Competitiveness Relationship // Journal of Economic 

Perspectives. 1995.

Menejment yo‘nalishidagi ilmiy ishlarda yashil iqtisodiyot ko‘pincha “green management”, “environmental 
management” va “sustainable management” tushunchalari orqali yoritiladi. Xususan, Hart7 (1997) va 
Elkington8 (1998) asarlarida korxonalarda ekologik mas’uliyatni strategik boshqaruvga integratsiya qilish 
raqobatbardoshlikni oshiruvchi omil sifatida ko‘rsatiladi. Ushbu tadqiqotlar yashil iqtisodiyot rivojlanishida 
tashkiliy va boshqaruv omillarining muhimligini asoslab beradi. Hart tomonidan ishlab chiqilgan “tabiiy resurslarga 
asoslangan firma nazariyasi”ga ko‘ra, korxonalarning ekologik mas’uliyati va resurslardan samarali foydalanishi 
uzoq muddatli raqobat ustunligini ta’minlaydi. Elkington tomonidan ilgari surilgan “uchlik natija” (Triple Bottom 
Line) konsepsiyasi esa iqtisodiy, ekologik va ijtimoiy maqsadlarni birgalikda boshqarish zarurligini asoslaydi.

Mahalliy olimlar tadqiqotlarida ham yashil iqtisodiyot masalalari tobora ko‘proq o‘rganilmoqda. O‘zbekiston 
iqtisodchilari tomonidan olib borilgan tadqiqotlarda yashil iqtisodiyot milliy iqtisodiyotni modernizatsiya qilish, 
energiya samaradorligini oshirish va ekologik xavflarni kamaytirish vositasi sifatida baholanadi. Shuningdek, 
davlatning strategik roli, institutsional islohotlar va innovatsion siyosat yashil iqtisodiyot rivojlanishining asosiy 
omillari sifatida ta’kidlanadi.

Shu bilan birga, mavjud adabiyotlar tahlili shuni ko‘rsatadiki, yashil iqtisodiyot rivojlanishining omillarini 
menejment nuqtayi nazaridan kompleks boshqarish masalalari yetarli darajada tizimlashtirilmagan. Ko‘pgina 
tadqiqotlarda alohida omillar tahlil qilingan bo‘lsa-da, ularning o‘zaro bog‘liqligi va boshqaruv mexanizmlari kam 
yoritilgan. Mazkur holat ushbu tadqiqotning ilmiy yangiligi va dolzarbligini asoslaydi.

T A D Q I Q O T  M E T O D O L O G I YA S I
Tadqiqot jarayonida umumiy ilmiy va maxsus menejment usullaridan foydalanildi. Jumladan, tizimli tahlil, 

taqqoslash, guruhlash, mantiqiy tahlil hamda grafik usullar qo‘llanildi. Shuningdek, yashil iqtisodiyotga oid ilmiy 
adabiyotlar, xalqaro tashkilotlar hisobotlari va normativ-huquqiy hujjatlar tahlil qilindi.

Omillarni baholashda ularning yashil iqtisodiyot rivojlanishiga ta’sir darajasi shartli ball tizimi asosida 
aniqlanib, natijalar jadval va diagrammalar yordamida umumlashtirildi.

T A H L I L  V A  N A T I J A L A R 
Yashil iqtisodiyot — bu iqtisodiy o‘sishni ta’minlash jarayonida atrof-muhitga zarar yetkazishni 

minimallashtirish, tabiiy resurslardan oqilona foydalanish va ekologik xavfsizlikni ta’minlashga qaratilgan 
iqtisodiy tizimdir. Mazkur modelda innovatsiyalar, energiya samaradorligi, qayta tiklanuvchi energiya manbalari 
hamda ekologik toza texnologiyalar muhim o‘rin tutadi.

Yashil iqtisodiyotning asosiy mohiyati shundan iboratki, unda iqtisodiy manfaatlar ekologik va ijtimoiy 
manfaatlar bilan uyg‘unlashtiriladi. Bu esa davlat, biznes va jamiyat o‘rtasida yangi boshqaruv yondashuvlarini 
shakllantirishni taqozo etadi.

Yashil iqtisodiyotning rivojlanishi bir qator o‘zaro bog‘liq omillar ta’siri ostida amalga oshadi (1-rasm). 

1-rasm. Yashil iqtisodiyot rivojlanishiga ta’sir etuvchi omillar9

7	  Hart S.L. A Natural-Resource-Based View of the Firm // Academy of Management Review. 1997. 
8	  Elkington J. Cannibals with Forks: The Triple Bottom Line of 21st Century Business. Oxford, 1998
9	  Manba: Muallif ishlanmasi

Ularni quyidagi guruhlarga ajratish mumkin:
Institutsional omillar. Institutsional omillar yashil iqtisodiyot rivojlanishining muhim asosi hisoblanadi. Bular 

jumlasiga davlatning ekologik siyosati, normativ-huquqiy baza, strategik dasturlar va institutsional tuzilmalar 
kiradi. Davlat tomonidan yashil rivojlanishni qo‘llab-quvvatlovchi qonunlar va dasturlarning mavjudligi ushbu 
sohada barqaror rivojlanishni ta’minlaydi.

Iqtisodiy omillar. Iqtisodiy omillar moliyaviy resurslar, investitsiyalar, soliq imtiyozlari va rag‘batlantirish 
mexanizmlarini o‘z ichiga oladi. Yashil loyihalarga investitsiyalarni jalb qilish, ekologik innovatsiyalarni 
moliyalashtirish va iqtisodiy rag‘batlar yaratish yashil iqtisodiyot rivojlanishiga ijobiy ta’sir ko‘rsatadi.

Innovatsion va texnologik omillar. Innovatsiyalar yashil iqtisodiyotning harakatlantiruvchi kuchi hisoblanadi. 
Resurs tejovchi texnologiyalar, qayta tiklanuvchi energiya manbalari va ekologik toza ishlab chiqarish jarayonlari 
yashil iqtisodiyot rivojlanishining muhim sharti hisoblanadi.

Tashkiliy va boshqaruv omillari. Korxonalarda samarali menejment tizimining mavjudligi, strategik 
rejalashtirish va ekologik menejmentning joriy etilishi yashil iqtisodiyot rivojlanishiga xizmat qiladi. Rahbariyatning 
ekologik mas’uliyati va korporativ madaniyat ham muhim omil sifatida namoyon bo‘ladi.

Yashil iqtisodiyot rivojlanish omillarini boshqarish masalalari.
Yashil iqtisodiyot rivojlanishida omillarni samarali boshqarish muhim ahamiyatga ega. Bunda strategik 

menejment, innovatsion boshqaruv va institutsional muvofiqlashtirish asosiy vositalar hisoblanadi.
Avvalo, davlat darajasida yashil iqtisodiyotga o‘tish strategiyasini ishlab chiqish va uni amalga oshirish 

mexanizmlarini kuchaytirish zarur. Ikkinchidan, korxonalarda ekologik menejment tizimini joriy etish, yashil 
innovatsiyalarni rag‘batlantirish va xodimlarning ekologik savodxonligini oshirish muhim hisoblanadi. 
Shuningdek, moliyaviy va investitsion mexanizmlarni takomillashtirish orqali yashil loyihalarning iqtisodiy 
jozibadorligini oshirish lozim.

Olingan natijalar shuni ko‘rsatadiki, yashil iqtisodiyot rivojlanishida alohida bir omil emas, balki ularning 
uyg‘unlashgan boshqaruvi muhim ahamiyat kasb etadi. Xususan, innovatsion texnologiyalarni joriy etish 
institutsional va iqtisodiy qo‘llab-quvvatlashsiz yetarli samara bermaydi.

Menejment nuqtayi nazaridan, yashil iqtisodiyotga o‘tish jarayoni strategik boshqaruv, innovatsion 
menejment va ekologik menejment integratsiyasini talab etadi. Bu esa korxona va davlat darajasida 
muvofiqlashtirilgan boshqaruv qarorlarini ishlab chiqishni taqozo etadi (1-jadval).

1-jadval. O‘zbekiston statistik ma’lumotlari asosida yashil iqtisodiyot omillarining ekonometrik tahlili10

Yil Yashil investitsiyalar, 
mln USD

Energ. 
samaradorligi 

indeksi

Qayta tiklanuvchi 
energiya ulushi (%)

Innovatsion faollik 
indeksi

2020 200 0.45 8% 32

2021 350 0.49 13% 41

2022 620 0.53 15% 51

2023 850 0.57 18% 58

2024 1010 0.60 20% 64

2025 1200 0.63 22% 70

Tahlil shuni ko‘rsatdiki, O‘zbekiston sharoitida: Investitsiyalar – 1 million USD ko‘proq yashil investitsiya 
korxonalarda innovatsion faollik indeksini taxminan 0.52 ballga oshiradi. Bu yashil investitsiyalarning innovatsion 
jarayonlarni rag‘batlantirishdagi dolzarbligini ko‘rsatadi. Energiya samaradorligi – eng yuqori ta’sir ko‘rsatgan 
omil bo‘lib, energiya samaradorligi indikatorining oshishi innovatsion faollikni sezilarli darajada oshiradi (0.84 
ballga). OECD ma’lumotlariga ko‘ra, O‘zbekistonda energiya Intensivligi pasaygani ushbu omilning iqtisodiy 
rentabellikka ijobiy ta’sirini tasdiqlaydi. Qayta tiklanuvchi energiya ulushi (X₃) – qayta tiklanadigan energiyaning 
umumiy ishlab chiqarishdagi ulushi oshgani sari innovatsiya darajasi ham ortadi (0.67 ballga), bu yashil 
energetika investitsiyalarining korxona innovatsiyalari bilan bog‘liqligini ko‘rsatadi11.

Yashil investitsiyalar innovatsion faoliyatni qo‘llab-quvvatlovchi asosiy omil sifatida namoyon bo‘lmoqda, 
bu esa davlat hamda xususiy sektor mexanizmlarining mosligini taqozo etadi12. 

10	 Manba: Davlat statistika qo‘mitasi, Invest in Uzbekistan, OECD va jurnal maqolalari asosida muallif ishlanmasi
11	 https://www.oecd.org/en/publications/roadmap-for-sustainable-investment-policy-reforms-in-uzbekistan_20865f29-en/full-report/

promoting-green-investment-in-uzbekistan
12	 https://www.wosjournals.com/index.php/shokh/article/view/

X U L O S A  V A  T A K L I F L A R
Xulosa qilib aytganda, yashil iqtisodiyot rivojlanishi institutsional, iqtisodiy, innovatsion-texnologik va 

boshqaruv omillarining kompleks ta’siri asosida amalga oshadi. Ushbu omillarni samarali boshqarish yashil 
iqtisodiyotga o‘tish jarayonining muvaffaqiyatini belgilaydi.

Tadqiqot natijalari yashil iqtisodiyot rivojlanishini boshqarish mexanizmlarini takomillashtirish, strategik 
qarorlar qabul qilish va innovatsion siyosatni shakllantirishda ilmiy-amaliy ahamiyatga ega.

